
				ఈ పుట ఆమోదించబడ్డది
గిరీశ-- 	పెర్ఫెక్ట్లీ రైట్, ఆడవాళ్ల నెందుకు చేశాడు?

వెంకటేశ --	వంటచెయ్యడానికి.

గిరీశ --	నాన్సెన్స్. పెండ్లాడడముకూ పిల్లలను కనడముకున్నూ. గనుక పెండ్లాడకుండావున్న వెధవపిల్లలు దేవుని ఆజ్ఞను అతిక్రమించిన పాపమును చేస్తున్నారు.



[అగ్నిహోత్రావధానులు ప్రవేశించును.]




అగ్నిహో-- 	ఏమండీ గిరీశంగారూ మాకుర్రవాడికి చదువు చెప్పుతున్నారూ?

గిరీశ --	ఘంటసేపాయి చెపుతున్నానండి.

అగ్నిహో-- 	యేదీ నేకూడా వింఛాను కొద్దిగా చెప్పండీ.

గిరీశ-- 	మైడియర్ బోయ్, గాడ్ మేడ్ క్రియేషన్. సృష్టియెవడు చేసినాడూ?

వెంకటేశ 	--  దేవుడు.

గిరీశ-- 	ఫాదర్ ఈజ్ నెక్స్ట్ టు గాడ్. దేవుని తరువాత ముఖ్యం యెవరూ! సే ఫాదర్.

వెంకటేశ-- 	తండ్రి.

అగ్నిహో- 	మొత్తముమీద మీ ఇంగ్లీషు చదువు మంచిదిలాగే కనబడుచూన్నది. భాష భేదంగాని మనముక్కలే వాళ్లవిన్నీ.

గిరీశ-- 	వెంకటేశం! దేవుడు సృజించిన ప్రపంచములో యేమివస్తువులున్నవి? సే కోర్ట్స్.

వెంకటే --	వెధవలు.

గిరీశ-- 	నాన్సెన్స్, సే కోర్ట్స్.

అగ్నిహో-- 	యిదేమిటండోయి ప్రపంచంలో వెధవలున్నారంచున్నాడు, ఇంగ్లీషు పుస్తకాల్లో యిదేనా యేమిషి వున్నది?

గిరీశ-- 	వెధ్వల్ అన్నది లాటిన్ మాటండి - ఆమాటకర్థం కచేరీలండి. కచేరీలు యెందుకున్నవి?

వెంకటేశ --	దావాలు తేవడముకు.

గిరీశ --	దట్ ఈజ్ రైట్ - చూచారండీ మీవాడికి కచేరీల భోగట్టాలుకూడా నేర్పుతున్నాను.

అగ్నిహో-- 	అయితే మనదావావిషయమై నేనిచ్చిన కాకితాలు సమగ్రంగాచూశారా?

గిరీశ --	కేసు గెలవడముకు యేమీ అభ్యంతరములేదు. మీకు తెలియడంకోసం గ్రంథం అంతా తెలుగు చేస్తున్నాను. మామగారూ మీవిషయమై యెంతశ్రమయినాపడి అమలాపురం వెళ్లి అక్కడ కోర్టులో కేసు గెలిపించకపోతే నన్ను పేరుపెట్టి పిలవవద్దు.

అగ్నిహో-- 	యేదో అంతా మిమ్మలినే నమ్ముకునివున్నాము. యెంత డబ్బయినా కేసు గెలిస్తే చాలును. పెళ్లిపనులకి మీ కుమ్మక్కువుంటేనేకాని తూగదు

